
Sudah beberapa bulan sejak konflik antara Iran dan Amerika Syarikat bermula. Walaupun 
gencatan senjata telah diumumkan pada April lalu, perjanjian damai rasmi masih belum dicapai 
dan ketegangan terus memuncak, menandakan bahawa penyelesaian konflik ini masih jauh 
daripada realiti. 

Ketidakstabilan yang berpanjangan ini telah mencetuskan krisis tenaga global akibat 
kebergantungan dunia terhadap minyak dan gas. Keadaan dijangka menjadi lebih mencabar 
dengan ramalan berlakunya fenomena Super El Niño antara Jun hingga Ogos yang bakal 
memberi kesan besar kepada negara-negara di rantau ini, termasuk Malaysia. 

Apakah itu fenomena Super El Niño? 

Fenomena Super El Niño boleh membawa dua ancaman utama, iaitu penyusutan sumber air 
dan peningkatan risiko strok haba akibat suhu yang lebih tinggi daripada kebiasaan. 

Pada masa yang sama, industri minyak dan gas sering dianggap sebagai benteng utama daya 
tahan ekonomi dan keselamatan tenaga negara. Namun, model ekonomi yang terlalu 
bergantung kepada bahan api fosil mempunyai risiko jangka panjang yang besar, khususnya 
disebabkan ketidaktentuan pasaran gas global serta keperluan Malaysia untuk mencapai 
sasaran pelepasan sifar bersih menjelang tahun 2050. 

Berikut adalah tiga cara bagaimana krisis iklim dan tenaga boleh menjejaskan kehidupan kita: 

1. Ekonomi dan keselamatan makanan 

Selain menjejaskan kehidupan seharian, krisis iklim turut mengancam rantaian bekalan 
makanan negara dan seterusnya menjejaskan keselamatan makanan. 

Ancaman ini menjadi lebih serius apabila digabungkan dengan krisis tenaga yang sedang 
berlaku, terutamanya apabila harga barangan dan perkhidmatan semakin meningkat. Walaupun 
kerajaan memberi jaminan bahawa bekalan minyak dan barangan keperluan masih mencukupi 
untuk tempoh terdekat, isu kenaikan harga yang menyumbang kepada peningkatan kos sara 
hidup masih belum ditangani secara menyeluruh. 

Beberapa langkah berjaga-jaga telah diperkenalkan oleh kerajaan, termasuk menggalakkan 
amalan bekerja dari rumah (WFH), mengurangkan perbelanjaan operasi kerajaan Persekutuan, 
mengehadkan kuota subsidi bahan api BUDI95 kepada 200 liter, menarik balik subsidi diesel 



serta meneroka penggunaan biodiesel bagi mengurangkan kebergantungan negara terhadap 
import tenaga. 

Walau bagaimanapun, langkah-langkah ini tidak mengubah hakikat bahawa Malaysia masih 
terdedah kepada turun naik harga tenaga global yang akhirnya memberi kesan kepada harga 
makanan dan keperluan asas rakyat. 

2. Ketahanan tenaga negara 

Walaupun Malaysia merupakan negara pengeluar minyak dan gas, negara kita sebenarnya 
merupakan pengimport bersih minyak dan gas. 

Keadaan ini bermaksud Malaysia terus mengamalkan strategi menjual sumber tenaga pada 
harga yang lebih tinggi kepada pasaran luar dan membeli semula keperluan tertentu daripada 
pasaran antarabangsa. Walaupun negara memperoleh keuntungan daripada krisis tenaga 
semasa, sebahagian besar pengeluaran minyak dan gas kita turut disalurkan ke pasaran 
eksport. 

Ini menimbulkan persoalan penting: adakah bekalan tenaga yang mencukupi sedang disimpan 
untuk kegunaan domestik, atau adakah keutamaan diberikan kepada pasaran eksport ketika 
negara berdepan ketidaktentuan tenaga global? 

Pada masa yang sama, ketidaktentuan pasaran akibat konflik antarabangsa menyebabkan kos 
perdagangan tenaga meningkat. Aktiviti berkaitan minyak dan gas yang semakin rancak juga 
menyumbang kepada peningkatan pelepasan karbon negara. 

Setakat ini, Tenaga Nasional Berhad (TNB) masih mampu mengekalkan kadar tarif elektrik 
melalui mekanisme Automatic Fuel Adjustment (AFA). Namun, sekiranya krisis tenaga 
berlarutan, kenaikan harga gas asli cecair (LNG) dijangka memberi tekanan kepada kos 
penjanaan elektrik dan akhirnya boleh menyebabkan peningkatan tarif elektrik. 

3. Ketahanan iklim 

Malaysia merupakan antara pengeksport utama LNG dunia dan mendapat manfaat daripada 
peningkatan permintaan global yang didorong oleh konflik Iran-Amerika Syarikat. 

Namun, peningkatan permintaan ini juga mewujudkan satu kitaran yang membimbangkan. 
Pembakaran bahan api fosil seperti arang batu, minyak dan gas meningkatkan suhu global, 
sekali gus memperhebatkan fenomena Super El Niño. 

Secara purata, Malaysia mengeksport sekitar 26 hingga 27 juta tan LNG setiap tahun ke negara 
seperti Jepun, China dan Korea Selatan. Apabila rizab sedia ada semakin berkurangan, usaha 
memenuhi permintaan global memerlukan penerokaan sumber baharu yang lebih agresif. 



PETRONAS, misalnya, telah menawarkan sembilan blok penerokaan baharu dalam pusingan 
bidaan terbaharunya. Sebelum ini, antara kawasan yang dicadangkan termasuk blok SB403 
yang terletak berhampiran kawasan marin sensitif seperti Taman Tun Mustapha di Sabah, yang 
berada dalam kawasan Coral Triangle. 

Kawasan ini sangat terdedah kepada kesan perubahan iklim. Peningkatan suhu laut akibat 
fenomena El Niño boleh mempercepatkan kejadian pelunturan karang (coral bleaching), sekali 
gus mengancam biodiversiti marin yang menjadi sumber rezeki dan makanan kepada banyak 
komuniti pesisir. 

Masa untuk membina masa depan yang lebih berdaya tahan 

Mengekalkan model ekonomi yang menjadikan minyak dan gas sebagai tunjang utama 
pembangunan negara akhirnya akan membawa kesan negatif yang besar terhadap ekonomi 
dan alam sekitar. 

Krisis tenaga semasa telah mendorong banyak negara mempercepatkan pelaburan dalam 
tenaga boleh diperbaharui seperti solar dan angin, selain teknologi penyimpanan tenaga melalui 
bateri. Berbeza dengan bahan api fosil, sumber tenaga ini boleh dihasilkan di dalam negara dan 
menawarkan tahap keselamatan tenaga yang lebih tinggi. 

Pada masa yang sama, PETRONAS telah mengurangkan tenaga kerjanya sebanyak 10 
peratus tahun lalu, manakala PETRONAS Chemicals merekodkan kerugian berjumlah RM2.14 
bilion. 

Tekanan terhadap industri petrokimia dijangka berterusan apabila China meningkatkan kapasiti 
pengeluaran domestiknya, sekali gus mewujudkan persaingan yang lebih sengit dalam pasaran 
global. 

Daripada terus bergantung kepada pasaran yang tidak menentu ini, Malaysia perlu 
mempercepatkan peralihan kepada sistem tenaga boleh diperbaharui yang lebih 
terdesentralisasi. Dengan mengurangkan kebergantungan terhadap bahan api fosil dan 
memperkasakan pengeluaran tenaga di peringkat komuniti, negara dapat mengurangkan risiko 
ekonomi serta membina masa depan tenaga yang lebih stabil, berdaya tahan dan mampan 
untuk semua. 

